
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«ГАЙХАМШИГТ» ТОЛЬ
 

	Гадаадад гаргах тоноглолын зүйл нийлүүлэгч Давуд Соювар гэртээ улсыг урьж цайлжээ. Энэ их найрт уригдагсдын дунд: «Лабада банк» хэмээх банкны дарга залуу эхнэр ба өндөр бадируун хадам дүүгийнхээ хамт, Медени-бей хэмээх их газар эзэмшлийн эзэн «хатуу үзэлт» улс төрийн бодлогч Хамза Ятмаз насан турш хүүхэд гаргаж үзээгүй эхнэрийнхээ хамт, түүний нарийн бичгийн дарга дугариг нүдтэй авгай Ипнек, Адан хотын Хаджи Осман хэмээх худалдаачин болон түүний дурлалт авгай Фыстыка-ханым нар байлцав.

	Хүлээн авагчаар «Хүндэт сонсогчид оо! Туркийн сонгодог хөгжмийн өнөө оройны концертыг үүгээр төгсгөе. Одоо «Шинэ нээлтүүд» гэсэн ээлжит нэвтрүүлэг сонсоно уу. Их мэргэжилтэн инженер Мекки Макинеджи илтгэнэ» гэсэн нэвтрүүлэгчийн дуу сонстов.

	«Лабада банк»-ны даргын залуухан эхнэр:

	— Пөөх, иймэрхүү улсын дуу нь хүртэл ч аягүй байдаг юм! гэлээ.

	— Дуугүй байгаач дээ бид сонсъё. Өнгөрсөн долоо хоногт цаасаар яаж хөвөн хийдэг тухай ярьсан юм гэж Аданы Хаджи Осман Баюр гуйж эхэллээ.

	«Хүндэт зочид оо! Одоо бид «Шинэ нээлтүүд» гэсэн долоо хоног тутмынхаа ээлжит нэвтрүүлгээ эхэлье. Америкийн Атом-Йорк гэдэг хотонд «атом хүмүүсийн ашиг тусад!» гэсэн зарчмыг биелүүлж атомын шинэ станц ажиллаж эхэллээ. Уул станцаас дэлхийн бүх өнцөг булан бүрд атомын цацраг дэлгэрэх болно. Энэ атомын шинэ нээлт бол бүх хүн төрөлхтнийг шагшруулсан гайхамшиг билээ. Дэлхийн бөмбөрцгийн аль ч хэсэгт атомын цацраг бүх толинд нөлөөлж, тэр толин дээр түүнийг хийсэн өдрөөс өнөөгийн өдрийг хүртэл юу л тусгагдсан байна тэр бүгд гарна. Жишээлбэл манай гэрт хорин жил хэрэглэсэн толь бий гэж бодъё. Тэгвэл атомын цацраг үйлчилж эхэлмэгц тэр толинд хорин жилийн турш хэн ч атугай нэг удаа л тольдсон бол тэр бүгд эрэмбэ дараагаараа харагдах болно. Саяхан явуулсан туршилт амжилттай болж өнгөрөв. Энэ ер бишийн гайхамшигт нээлтийн үрээр таны толь та нарын залуу халуун үе, хүүхэд үе, хайр дурлалын тэр үеийг дахин сэргээж чадна.

	Маргааш өглөөний есөн цагийн дараа толиныхоо өмнө байцгаагаарай!» хэмээн инженер Мекки Макенеджи яриагаа эхлэв.

	— Пөө, ямар сонин юм бэ, ямар сонин юм бэ! Над хүүхэд байхаасаа хэрэглэсэн толь бий. За би бүх амьдралаа харъя даа! гэж «Лабада банк»-ны даргын залуу эхнэр гараа алгадан хэллээ.

	Зочид ширээнээсээ босоцгоож хэсэг бүлгээрээ атомын шинэ гайхамшгийн тухай ярилцан хэлэлцэнэ.

	«Хатуу үзэлт» улс төрийн бодлогч Хамза Ятмаз, газрын хүндэт эзэн Мендий гуайд хандаж:

	— Эрдэмтээн, энэ шинэ нээлт ёстой гайхамшиг юм. Түүний ачаар мартаж хатсан олон зүйлийг сэргээж болох нь байна. Нэг удаа аюулаас хамгаалах газар намайг жанчиж тарчилгасан юм. Илэн далангүй ярьсныг минь уучлаарай. Тэгээд тэндээс нэг мултраад зодуулсан тухайгаа эмнэлгийн магадалгаа гаргуулж шүүхэд очлоо. Гэтэл тэнд намайг зодсоныг батлах бололцоогүй байсан учир өөрөө өөрийгөө зодсон гэсэн шийдвэр гаргаж билээ гэж шивнэж ярихад,

	— Хамзи гуай, толь энэ түүх хоёрын хооронд ямар холбоо байна вэ гэж Менди асуув.

	— Ёстой шууд холбоотой! Би зодуулж байхдаа хана дээр нь толь байхыг харсан юм. Тэр толины ачаар бүх юм мэдэгдэнэ гэв.

	— Үнэхээр тийм байна шүү хэмээн Менди гуай дуу алдаж, — Энэ чинь тэр шидтэй толины ачаар би дор хаяхад дөч тавин мянгыг авах нь байна гэв.

	— Яагаад тэр билээ?!. гэхэд нь

	— Маш амархан! Энэ гайхамшгийг зуушны шүүгээний толь илтгэх болно оо. Калляви задийн охин Алтынгюльтай удаан хугацаагаар бөөн явдал болсныг та мэдэх байх гээд.

	— Тийм, үүнийг чинь бүгдээрээ мэддэг юм гэхэд нь,

	— Эцэг нь охиноо надтай гэрлүүлээгүй юм. Охин нь ч өөрийнхөө сэтгэлийг маш амархан хувиргаж намайг мартсан юм. Одоо харин би Калляви задийн охинтой үг дуугүй сууж тэгээд саятан болно доо гэв.

	— Гэвч яагаад тэр билээ, яагаад?! гэхэд нь,

	— Алтынгюль бид хоёр өдөржингөө манайд зуушны ширээний толины өмнө янаг сэтгэлээ хуваалцдаг байсан юм. Маргааш өглөө толинд бидний дурлалын бүх явдлууд гарна. Би Калляви задид толио аваачиж үзүүлнэ. Чи ойлгож байна уу? Эсвэл тэр бээр охиноо надтай гэрлүүлнэ, эсвэл надаас толийг минь худалдаж авах болно гээд,

	— Хэрэв «үгүй» гэж хэлбэл яах вэ? гэсэнд

	— Бүр сайн! Би театр шиг л толио цөмд нь үзүүлж маш их мөнгө олно. Атомын гайхамшигт толь мандтугай! гэлээ.

	Гадаадад гаргах тоног нийлүүлэгч Давуд Союварын эхнэр Хаджи Османы Баюра Фыстыка-ханымтай аяархан ярилцсан,

	— Би тэр залууг яагаад ч мартаж чадахгүй гэхэд нь

	— Капланыг уу? гэж Ханым асуув,.

	— Тийм ээ! Ай хөөрхий Каплан минь! Тэр намайг маш хурдан мартсан юм аа. Одоо би толин дээр өөрийгөө хараад тэр сайхан үеэ харж сэтгэл хөдөлнө дөө гэхэд нь,

	— Би ч гэсэн өөрийнхдөө уг нь ямар байснаа харуулж хариугаа авна даа. Тэр бээр намайг үзэхэд нь би одоогийнх шигээ ийм байсан гэж үү? Харахгүй юу одоо би түүнд таалагдахаа байж. Энэ эрэгтэйчүүд чинь ийм л улс байна шүү дээ! гэв.

	Зочид цөмөөрөө их танхим дотор шинэ нээлтийн тухай хөгжөөнтэй ярилцана.

	Фыстыка-ханым

	— Түргэн л маргааш өглөө болоосой гэж дахин дахин хэлнэ.

	— Нээрээ түргэн л болоосой! Би ч бүр тэсэж чадахгүй нь! Ээ дээ өнгөрснөө эргэж санах, залуу насаа дахин үзэх мөн сайхан аа гэж банкны даргын эхнэрийн бүдүүн мариалаг эгч нэмэрлэнэ.

	Тэдний зарим нь тэр гайхамшигт толинд талийгаач болсон эхээ харна гэж, зарим нь бага насаа үзнэ хэмээн баярлацгаана. 

	Хаалганы хонх дуугарав. Шинэ зочин маань эмэгтэйчүүдийн нэрт мэс засалч доктор Шахаб Женабеддин байлаа. Түүний царай үхлүүт цонхийжээ,

	— Юу болоо вэ доктор оо? Өвдөөгүй биз? хэмээн гэрийн эзэн асуулаа.

	Эмч түгдрэн ээдэрч:

	— Та нар сонсоогүй гэж үү? Та мэдэхгүй гэж үү? гэлээ.

	— Чухам юу болоо вэ доктор оо? Ямар нэгэн муу мэдээ дуулав уу? гэцгээхэд нь

	— Атомын цацрагийн нөлөөгөөр толинд урьд бүх тольдсон юм гарна гэж сая радио мэдээлэв! Тэгэхэд та нар энд суугаад юу ч мэдээгүй байдаг аа! гэв.

	Тэнд байсан хүмүүс гайхацгааж:

	— Энэ чинь харин сайхан юм биш үү, доктор оо! гэлцэн инээлдэхэд нь,

	— Та нар чинь цөмөөрөө галзуурчихсан юм байна! гэж доктор Шахаб Женабеддин шийдмэг хэллээ.

	Тэгээд нэг эрэгтэйг хажуу тийш нь аваачиж:

	— Энэ шинэ нээлт надад үхэл авчирлаа. Миний мэс хагалбарын өрөөнд хагалбарын ширээний эсрэг том толь байдаг юм гээд,

	— Тэгээд яагаа вэ? гэхэд нь

	— Та ойлгож байна уу? Би өнгөрчээ. Хүүхдийг нь авах бүх мэс хагалбар... Энэ мэт бусад олон юм маргааш өглөө толин дээр жагсаалаараа гарах болно! гэв. 

	Давуд Союварийн зочин эрэгтэйчүүд бие бие рүүгээ харцгаан:

	— Ээ чөтгөр ав!..

	— Үүнийг чинь бид санасангүй! гэлцэн — Бидний бүх шившиг гар...

	— Миний хийсэн гэмт хэрэг ч... үгүй би өөр юм хэлэх гэсэн юм сан... гэж зарим нь сандарцгааж, эмэгтэйчүүдэд ч эрэгтэйчүүдийн шивэр авир ярилцахыг сонсов. Тоногийн хэсэг нийлүүлэгч Давуд Союварийн эхнэр бараг орилох шахам ярьсан нь:

	— Хориод жилийн эр эмийн амьдрал манай гэр бүлийн жаргал өнгөрчээ. Миний нөхөр бүгдийг мэдчихнэ!.. Түүний нэг жолооч, өөр нэг жолооч, бас нэг жолоочтой... энэ бүгд цөм толины өмнө болсон гэлээ.

	Фыстыка-ханым;

	— Нэг сайхан өдөр толь авахад л бүхнийг илрүүлчихнэ гэж хүн хаанаас мэдэх вэ дээ!.. гэнэ.

	— Тэгэхэд би нөхрийнхөө халааснаас өглөө болгон... Ээ бас хэтэвчнээс нь өглөө болгон... мөнгө а-ав.... Бас тэгээд унтаж байхад нь шүү, мань эр юу ч анзаараагүй байсан юм. Одоо бүгдийг мэдэх болно гэж нэг эмэгтэй балмагдан өгүүлэв.

	Хаджи Осман Баюр:

	— Зарцтайгаа юунд ч ороолдлоо доо, лав чөтгөр л намайг үймүүлсэн байх! гэж бувтнав.

	Цөмөөрөө л «илээ», «халаг» болцгоож, дараа нь тасалгаанд нь ёстой л таг чиг болов.

	Энэ чимээгүй нам гүмийг эмэгтэйчүүдийн нэрт мэс засалч доктор Шахаб Женабеддинын бүдүүн баргил дуу л эвдэв.

	— Хүндэт хатагтай, ноёд оо! Та бүгд энэ шинэ нээлт атомын толь бид бүхний аз жаргалыг эвдэнэ гэдэгт эргэлзэж байна уу? гэхэд нь,

	— Үгүй! Энэ толь бүгдийг бүр баллана аа! гэцгээж

	— Атомын цацраг нөлөөнд орсон энэ толь нийгэмлэгийн нийтийн ёс дэглэмийг эвдэх гэж байна хэмээн докторыг үг бүхнээ таслан ярихад,

	— Нээрээ л тийм байна. Тэгээд бид яах вэ?

	— Ямар арга хэмжээ авах вэ? гэж тал бүрд дуу гарч,

	— Аврах ямар нэгэн арга чарга байна уу? гэлцэнэ.

	— Аврагдах ганцхан арга бол бүх толио яйр цохих явдал байна гэж доктор Шахаб Женабеддин хэллээ.

	— Энэ ч бас бага хэрэг бид толио бүр үнсэн товрог болгох хэрэгтэй гэж Медени гуайг нэмэхэд,

	Дугуйвтар нүдтэй нарийн бичгийн дарга хатагтай Ипек шингэн дуугаар:

	— За толинуудаа уурт хийж нунтаг болтол нь нүдэцгээе гэв.

	Зочид гэр гэр лүүгээ тарцгаав.

	Энэ шөнө бүхэл хот даяар айл бүрд үүр цайтал аймшигт нүргээн гарч шилээ уурт хийж нүдлээ.

	Маргааш өглөө нь гудамж айлаар хэсүүчлэн хог цуглуулдаг хог цэвэрлэгчид энд тэндгүй толины хагархай, шилний торгон үйрмэгээр бүрхэгдсэнийг үзэж ихэд гайхав.

	Яг өглөөний есөн цагт хөгжмийн дуу эгшиглэн нэвтрүүлгийн дуу цуурайтсан нь: «Иргэд ээ! Дэлхий дээрх хамгийн шилдэг толь бол» Гайхамшиг хэмээх маркийн толь юм. Энэ толинд та тольдмогц өөрөө харагдаад тэр дороо арилна. Энэ маркийн толийг авцгаана уу! «Гайхамшигт» толь... «Гайхамшигт» толь гэлээ.

	«Гайхамшигт» толь үйлдвэрлэдэг фабрикийн эзэн тэр өдөртөө саятан болсон ажээ.

	Хэрэв би эмэгтэй байсан сан бол доо

	Мэс засалчдын их хурал

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ес суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэрвээ ялаа байхгүй сэн бол

	Нарийхан бөгөөд сайхан

	Одоогийн хүүхдүүд ийм л болж

	Бичгийн хэв

	Битгий донгос

	Улаан лоольтой хөөцөлдсөн нь 

	Дэлхий дээр хамгийн тарган хаан бясаа хоёр 

